
Важся козяль вашкö-мойдö…

А тi эсканныд, мый став кытшалысь миянöм эмтор ловъя? Онöй! Чайтанныд, мый ме сöра?! Ог! И видла тiянлы тайöс дöкажитны…

Ме прöстöй коми нывка, шуöны менö Обрезкова Валерия, велöдча школаын 7-öд классын. Вöйти ме эг ёна мöвпав сы йылысь, мый менö кытшалö, кытысь миян гортанным сiйö либö мöд предмет, кодi сiйöс вöчис… Но ставыс вежсис öти здукö.

Ми бабöкöд гожöмнас пелькöдiм-аккуратитавлiм сарай. Став ковтöмторъяссö ме ичöтджык вокöйкöд новлi шыбитны. Ставыс пöшти нин вöдi идралöма, кыдзи друг менам син улö усис сарай пельöсын плёнкаö гартöм тубрас. Матыстчи видзöдлыны. Неуна восьтыштi тубрас да эг пыр и гöгöрво, мый сэнi. Бура видзöдлöм бöрын гöгöрвои, мый тайö печкан. Ёна и чуйми, мыйла сiйö танi куйлö. Дыр думайттöг босьтi печкансö киняулö да петi сарайысь, мöдöдчи мусорка дорö. Друг менö горöдiс бабöй: «Лерö, а козяльсö нö кытчö мöдöдiн? Ноко, вай бöр! Эг öд тшöктыв сiйöс вöрöдны!». Весь падмылi. Мися, кутшöм нö козяль? Некутшöм козяль эг босьтлы, сöмын нэмöвöйся ковтöм печкан босьтi шыбитны. Но бабöй менам «кремень». Мыйкö кö шуас, колö сы ног вöчны. Ме и бергöдчи бöр. А сöйö босьтiс ме киысь печкансö, малыштiс сiйöс да шуис: «Гортас пыртам. Сэнi ставсö висьтала, гашкö, гöгöрвоанныд»

Сарай пелькöдöм бöрын ме мунi гуляйтны ёртъяскöд, ветлi Мозын ю дорö солькöдчыны, а печкан йылысь юрас нин и дум эз вöв. А рытнас гортö локтi да комнатаö пыригöн печканыс пыр и шыбитчис меным син улö. Бабö сiйöс пуктiс пызан вылö стен бердö…

Вöлöмкö, тайö печкан, а миян слöбöдаса ног – козяль, коркö вöлöма менам прапрабабöлöн, Обрезкова Гликерья Павловналöн (1907-1987). Печкансö тайöс аслас гöтырыслы вöчöма верöс, менам прапрадедöй, Андрей Николаевич. Ас кадö радейтана пöлыслы тайö киподтуя мортыс вöчöма-ладитöма кык козяль, но миян колис сöмын öти, код вылын пöсти став нэм чöжсö и печкис Ликö баб. А олöмыс тайö аньыслöн ок и сьöкыд жö вöлi! Война заводитчигöн верöссö босьтiсны армияö. Ликö колис öтнас нёль челядьыскöд. Став война чöжыс и бöрнас тшöтш виччысис муса верöссö, эскис, мый сiйö ловъя, локтас гортас. Война воясö жö Ликöлöн кувсьö сьöкыд висьöмысь öття пиыс. Сiдз менам бабöй колис куим ныла дöваöн. Но сiйö оз усь сьöлöмнас. Челядьыскöд тшöтш эштöдö керка стрöитöмсö (верöсыс войнаöдз удитiс сöмын керка сруб лэптыны) да лöсьöдö-ладитö став керка пытшкöссö. Кыдзи казьтылö менам бабукöй, Гликерья Павловна ёна радейтiс ассьыс козяльсö, тшöкыда кузь рытъяссö коллявлiс сы дорын.

А нöшта тайö рытö ме тöдмалi, мый миян семьяын печкан лоö традиционнöй предметöн. Менам бабукöй кöть оз печкысь, а вöлöмкö, печкыны кужö. Сiйöс ас кадö велöдiс сылöн бабыс, Попова Александра Михайловна (1893-1963). Александра Михайловналöн тшöтш жö вöлöма ас козяль, сылы сiйöс вöчис верöсыс жö, Илья Петрович. Менам бабукöй медводдзаысь пуксис печкан сайö дас арöсаöн. Кыдзи ачыс висьталiс эз пыр ставыс кут артмыны, унаысь ковмылiс заводитны уджсö выльпöв, сы вöсна мый то сунисыс орас, то шöртыс артмывлiс гöрöдъяса, то вывтi кыза петлiс сунисыс. Ме кывзi бабукöс, а ачым чуймывлi: «Мыйла нö баыс велöдiс, а эз мамыс?». Дыр педзöм бöрын век жö юалi бабöлысь та йылысь. Сiйö видзöдлiс ме вылö сюся да нюмъёвтыштiс: «А мамöй менам, Анна Ильинична, эз печкысь сöвсем. Сылöн та вылö кадыс дзикöдз эз вöв, уна ковмылiс уджавны. А микöд гортын пукалiс бабыс. Мамöс ми гортысь аддзывлiм ичöтдырйи гежöда». Со кыдзи овлö олöмас! Тайö рытö ме унатор тöдмалi, но медглавнöйыс вöлi сiйö, мый батьö рöд серти став аньяс кужисны печкыны, и козяльяссö налы вöчавлiсны верöсъяс…

Бабöкöд сёрнитöм бöрын ме дыр эг вермы унмовсьны, юрын гартчисны сылöн кывъяс, син водзö сувтлiс ачыс печканыс. А войнас ме вöталi ассьым прабабъяссö, быттьö пукалöны найö ас козяльяснаныс да мыйкö лöня ас кежсьыныс мöвпалöны.

Асывнам сувтi и гöгöрвои, мый унатор на ме ог тöд. А менам мам рöд сертиыс эмöсь-ö печькысьяс? Öд та йылысь бабö нинöм эз висьтав!

Завтракайтöм бöрын пыр и матыстчи сы дорö тайö юалöмнас. И вöлöмкö, печканлöн мойдöм-вашкöдчöмыс эз на помась… Бара лои виччысьны рыт, буретш сэки бабукöй лоис прöс, медым висьтасьны водзö…

Мам рöдас миян тшöтш жö уна кипадтуя печкысь аньяс вöлöмаöсь. Сiдз менам мамаöлöн мам, Доронина Татьяна Николаевна öнöдз на печкысьлö кузь тöвся рытъясöн (а ме тай эг и тöдлы!). козяльыс сылы вуджис матушкасянь, верöслöн мамсянь, а печкыны Таня бабöс велöдöма сылöн мамыс менам прабабыс Роза Николаевна. Медся чуймöданаыс сiйö, мый Роза прабабöй ачыс велöдчис печкыны. Сiйö водз колис сирöтаöн, корны суседкаяссö велöдны эз вöв окота. Сiдз вочасöн и велалiс. Том дырйи уна печкысис, а сесся кыис челядьлы мича кепысьяс, ной латшъяс. Некутшöм кöдзыдыс эз вермы повзьöдны татшöм пасьöн!

Тайö висьталöм бöрын ме кыдзкö мöд ног кутi кывны ачымöс. Мыйла? Ачым ог тöд. Сьöкыд висьтавны. Вермас лоны сыысь, мый ме öтнам ас рöдысь ог куж печкыны. А нöшта ме казьтыштi, кыдзи дзик на неважöн ёртъяскöд вöлi серавлам став важсö, ас кежсьыным важ кадсö шуавлiм доисторическöйнас… А öд коляс мыйтакö кад и менам öнiя олöм менам жö челядьлы кутас кажитчыны досторическöйöн… Весиг яндзим татшöм мöвпъясысь… Кутшöмкö тöждлун овмöдчис менам морöсам, кодöс ме и ачым на помöдз тырвыйö эг гöгöрво…

И бара вöтъясыс вöлiсны гудырöсь…

Асывсö садьми водз. Ставöн на узисны. Лöня сувтi. Пасьтаси и пыри комнатаö, кöнi вöлi козяльыс. Матыстчи сы дорö. Пукси дорся… ме вылö видзöдiс-дзоргис вадысь чусмöм-быгалöм печкан. Сiйöс вöчöма цельнöй пуысь (колö жö на татшöмсö аддзыны). Дыр видзöдi сы вылö, мöвпалi, кутшöм эськö пуысь сiйöс вöчöма. Ме думысь, козйысь. Босьтлi батьöлысь строительнöй рулетка да мерайтi печкансö, судтанас лои 63 сантиметра, а пасьтаыс 24 сантиметр. Сэсся кутi артавны, уна-ö сылы арлыд. Да весь вомöй калькмунлiшти 100 во артмö! Арлыд вылö видзöдтöд козяль вылысь на позьö аддзыны гöрд да сьöд краскаöн вöчалöм серъяс. Козяль мышкас ставнас серпасыс быттьöкö артмö куим тшупöдысь. Улын серпасалöма вöлöс. Шöрас сiдзжö вöв да ыджыд символ, быттьö ыджыд лым чир (бöрнас торъя небöгъясысь ме тöдмалi, мый тайö сондiлöн символ!). Шöр серыс вöчöма медся гырыся и краскаыс сэнi эз сэтшöма быгав. Козяльлöн вылыс юкöнын серъяс пунöны вожъяс вылö, а сiдзжö эмöсь водса да сувтса визьяс. Печканлöн таладор сторонаас сiдзжö эмöсь серъяс: öти рад – гöгыльторъяс, мöд кык рад – вöвъяс, куима öти визьын. А нöшта ме казялi, мый вöвъяслöн серыс торъялö: öтияслöн тушаысь быттьö нюжöдöма, а мöдъяслöн абу.

Зэв аслыспöлöса вöчöма и печканлöн медся вылысыс: вылыс быттьö вичко куполъяс нюжöдчöны енэдлань. Коркö, тыдалö вит купол мичмöдiс козяльсö, а öнi колис сöмын куим. Тайöс аддзöм бöрын дум вылö усис Евгений Козловлöн кывбурысь строчкаяс:

Пöлöстчöма вичко,

Пастöм сылöн йыв.

Сиктсö муас личкö

Тыртöм енэж йир.

Киöй ачыс нюжöдчис печканлань. Малыштi сiйöс, быттьö ичöт кагаöс. А öд тайö память, память менам прапрабаб йылысь. Сiйö ачыс важöн нин мöдар югыдас, а сылöн козяль танi, микöд…

Тайö асылö ме чорыда решитi велöдчыны печкыны. Мыйла? Да позьö шуны, мый тайö кужанлуныс меным олöмас оз ковмы, май став кепысь-носки позьö ньöбны магазинысь, но либö шöртсö ньöбны, а кыны нин сэтысь (менам бабукöй буретш тадзи и вöчö). Но сэки артмас, мый ме ог ло ас рöдын традиционнöй кужанлунсö – печкысьны – нуöдысьöн. Ме орöда тайö визьсö! А сэсся мый? Кутшöмкö торъя тöдöмлун-кужöмъяс менам абуöсь, мый ме кута висьтавны ас челядьлы, внукъяслы… Ог тöд, гöгöрвоаныд-ö менö? Но печкысьны ме векжö велöдча…

Войнас ме узи бурас. Вöтаси, быттьö сёрнита печканыскöд. Сiйö шöпкöдö-мойдö меным ас оласног йылысь, а нöшта висьталö меныс асланым рöдлысь гусяторъяс. И лов вылын лои кокни, быттьö сьöкыдторйысь мынтöдчи…
А нöшта менам чужис кöсйöм тöдмавны, колисны-ö миян сиктаным печканъяс, талунъяс олысьяс пиысь кодкö печкö-ö киöн… Юалöмыс уна, сiдзкö, на вылö колö корсьны вочакыв…
